
Dünya şöhrətli siyasət və dövlət xadi-
mi olan ulu öndər öz xalqının çoxminillik 
tarixinin yüksək zirvəsində özünə əbədi 
yer qazanmış bənzərsiz şəxsiyyətdir. 
Heydər Əliyev tariximizdə öz şərəfli ye-
rini tutmuş, milyonlarla insanın qəlbində 
öz heykəlini ucaltmış və müstəqillik 
tariximizin əbədiyyət rəmzinə çevrilmiş 
nadir simalardandır.

Ulu öndərin mənalı və şərəfli ömür 
yolunun hər bir parlaq səhifəsi xalqımı-
zın yaxın tarixi keçmişi ilə vəhdət təşkil 
edir. Azərbaycanın son 50 illik tarixində 
və 3 onillik suverenlik dövründə bu 
fenomenal insanın misilsiz fəaliyyəti 
təyinedici rol oynamışdır. Onun adı və 
əməlləri milli dövlətçiliyimizin əbədiyyət 
zirvəsini təşkil edir.

Azərbaycanı sülh, sabitlik, 
 milli-dini tolerantlıq məkanına, fərqli 
mədəniyyətlərin dialoq meydanına 
çevirən Heydər Əliyev ölkəmizin demok-
ratik inkişaf yolunu müəyyənləşdirmiş, 
gənc müstəqil dövlətin siyasi platfor-
masını, iqtisadi əsaslarını, mənəvi və 
əxlaqi konsepsiyalarını yaratmışdır. Ən 
əsası isə ulu öndər Azərbaycanın dövlət 
müstəqilliyinin daimiliyini, əbədiliyini, 
dönməzliyini təmin edən mükəmməl bir 
dövlətçilik ideologiyası formalaşdırmış-
dır.

Bütün bunlara görədir ki, Azərbaycan 
xalqı hər il öz dahi oğlunun dünyaya 
göz açdığı 10 may gününü milli tarixi-
nin ən əziz günlərindən biri kimi qeyd 
edir. Ulu öndərin anadan olmasının 
96-cı ildönümü ərəfəsində onun ölməz 
xatirəsi milyonlarla soydaşımızın 
duyğu-düşüncülərini yenidən öz nuru-
na bürüyür. Heydər Əliyev şəxsiyyəti 
tariximizdə, siyasi təfəkkürümüzdə artıq 
çoxdan ümummilli məna yükü daşıyan 
fenomenə çevrilmişdir. 

Ümummilli lider Heydər Əliyevin 
siyasi obrazı Azərbaycan xalqının 
dövlətçilik şüurunun, tarixin sınağın-
dan şərəflə çıxmış bötöv bir idarəçlik 
məktəbinin, müasir ictimai-siyasi 
fikrin ən davamlı keyfiyyətlərinin canlı 
mənzərəsidir. Ulu öndər həmişə vətəni, 

xalqı ilə birlikdə olmuşdur. Heydər 
Əliyev elə nadir şəxsiyyətlərdəndir ki, 
tarix belələrinin əməlləri, fəaliyyəti ilə 
yaranır. Onun keşməkeşli həyatı, zəngin 
bioqrafiyası isə bütöv bir epoxanın canlı 
salnaməsidir. Bu salnamənin nə az, nə 
çox – düz 50 illik bir dövrünü əhatə edən 
və xalqımızın qadir, yaradıcı əməyini 
təcəssüm etdirən səhifələri rəhbərin 
şərəfli və mənalı ömrünün unudulmaz 
anlarıdır. 

Belə bir dühanın Azərbaycan xalqına 
mənsub olması və özündən sonra bu 
xalqın tarixində yaradıcı iz və daha uzaq 
gələcəyə hesablanmış siyasi irs qoyma-
sı, bütövlükdə, xalqımızın milli uğuru və 
iftixar mənbəyidir. 

Heydər Əliyev təkcə gələcəyi görmür, 
həm də onu yaradırdı. Bu dahi insan sa-
baha doğru gedən yolu açır və insanları 
o yolla getməyə səfərbər edirdi.

İllər keçdikcə, dönə-dönə görür 
və yəqin edirik ki, Heydər Əliyev XX 
əsrin ən böyük liderləri sırasındadır. O, 
müasir demokratik Azərbaycanın ən 
yeni tarixinin yaradıcısı və müəllifidir. 
Tarixi yaradan, onun gedişinə müsbət 
təsir göstərən, öz dövründə silinməz iz 
qoyan şəxsiyyətlər yüzilliklər boyu yadda 
qalır. Heydər Əliyev böyük bir epoxanın 
mərkəzində olan şəxsiyyət idi, millətinin 
xilaskarı, dünya üçün sülhsevər insan 
idi. 

Heydər Əliyev elə bir şəxsiyyətdir 
ki, onun dahiliyi və böyüklüyü dünya 
miqyasında tanınıb etiraf olunmuşdur. 
Onun parlaq və dahi şəxsiyyəti, sərhəd 
bilməyən güclü intellekti Azərbaycandan 
çox kənara çıxmışdır.

Heydər Əliyevin istər Azərbaycan 
SSR-ə rəhbərlik etdiyi, istərsə də Sovet 
İttifaqının rəhbərliyində təmsil olunduğu 
zaman göstərdiyi siyasi əzmkarlıq və 
yorulmaz siyasi fəaliyyəti ona müasiri 
olmuş bir çox milli siyasi xadimdən fərqli 
olaraq, xarizmatik lider imici qazandır-
mışdır.

Azərbaycana rəhbərliyinin birinci 
dövründə ulu öndərin həyata keçirdiyi 
vüsətli quruculuq işləri, sosial-mədəni 

islahatlar xalqımızın milli mənlik şüurunu 
oyatmış, totalitar rejimin təzyiqlərinə bax-
mayaraq, azərbaycançılıq məfkurəsinin 
milli ideologiyaya çevrilməsinə münbit 
zəmin yaratmışdır. O illərdə Heydər 
Əliyev Azərbaycanın malik olduğu bütün 
imkanları ölkəmizin hərtərəfli yüksəlişi 
üçün səfərbərliyə almışdır. İcra edilən 
ardıcıl inkişaf proqramları, yerinə 
yetirilən kompleks tədbirlər, səmərəli 
kadr islahatları və idarəçilik metodları 
hesabına, eləcə də cəmiyyətdəki neqativ 
halların aradan qaldırılması sayəsində 
Azərbaycan çox qısa müddət ərzində 
bütün sahələrdə keçmiş SSRİ-nin qa-
baqcıl respublikaları sırasına çıxmışdır.

Hadisələrin sonrakı inkişafı da 
göstərdi ki, sovet liderləri arasında post-
sovet məkanında müstəqilləşmə epo-
xasının zərurətlərini duyan və siyasətdə 
yeni yolun traektoriyasını dəqiqliklə cıza 
bilən, yeni dövrün qüsursuz siyasi-ide-
oloyi kursunu ərsəyə gətirən yeganə 
siyasətçi məhz Heydər Əliyev olmuşdur. 
Bununla da postsovet məkanında yalnız 
Heydər Əliyev sovet dövrü ilə müstəqillik 
mərhələsinin bir-biri ilə toqquşan geo-
siyasi, hərbi, siyasi, iqtisadi və mədəni 
ziddiyyətlər xaosundan perspektivli çıxış 
yolu tapa bilmişdir. 

Heydər Əliyevin quruculuq fəaliyyəti 
keçmiş SSRİ miqyasında yüksək 
qiymətləndirilir, rəğbət doğururdu və bu, 
hər bir azərbaycanlını qürurlandırırdı. 
Məhz elə həmin vaxtdan da Heydər 
Əliyev öz xalqının lideri, millət fəadisi 
və öndəri olduğunu əməli fəaliyyəti ilə 
göstərirdi və Azərbaycanın gələcək 
müstəqilliyi üçün möhkəm bünövrə 
qoyurdu. Heydər Əliyev ittifaq dövlətinin 
rəhbərliyində işlədiyi beş il ərzində dün-
ya siyasətinin ən nüfuzlu nümayəndələri 
sırasında özünə möhkəm yer tutdu, 
Vətənimizin və xalqımızın şərəfini 
yüksəklərə qaldırdı. 

Ötən əsrin 80-ci illərinin sonlarından 
başlanan proseslərin məntiqi nəticəsi 
kimi 1991-ci ildə dövlət müstəqilliyini 
bərpa edən Azərbaycan müstəqilliyin ilk 
illərində bir sıra ağır problemlərlə üz-üzə 
qaldı. Ölkənin zəngin təbii sərvətlərindən 
məqsədyönlü istifadə üçün, ilk növbədə, 
bu problemlərin bir qismi yoluna qoyul-
malı, ən azı, ictimai-siyasi sabitlik təmin 
olunmalı, xarici təhdidlər neytrallaşdı-
rılmalı, cəmiyyət sabit inkişaf axarına 
yönləndirilməli idi. Bu tarixi missiyanı 
1993-cü ilin 15 iyununda xalqın təkidli 
tələbi ilə hakimiyyətə qayıdan böyük 
dövlət adamı Heydər Əliyev öz üzərinə 
götürdü. 

Ulu öndər siyasi hakimiyyətə qa-
yıtdıqdan sonra Azərbaycanda quru-
culuq, inkişaf dövrü başlandı. Müstəqil 

dövlətimizin həqiqi lideri olaraq Heydər 
Əliyev mürəkkəb geosiyasi vəziyyətdə 
Azərbaycanın suverenliyinin qorunub 
saxlanması, siyasi böhranın aradan 
qaldırılması, sosial-iqtisadi problemlərin 
həlli, hüquqi dövlət quruculuğu prose-
sinin həyata keçirilməsi, demokratik 
islahatların aparılması istiqamətində 
təxirəsalınmaz tədbirləri misilsiz iradə 
və məharətlə gerçəkləşdirdi. Sabitlik 
təmin edildi, vətəndaş müharibəsinə son 
qoyuldu, qeyri-qanuni silahlı birləşmələr 
tərksilah edildi və ölkəmiz islahatlar yolu-
na qədəm qoydu. 

Ümummilli liderin müdrik siyasəti, 
dönməz əqidəsi və tarixi uzaqgörənliyi 
sayəsində milli dövlətçilik ideyası 
gerçəkləşdirildi, müasir Azərbaycan 
dövlətinin qurulması prosesi başlandı 
və xalqımız həqiqi müstəqillik arzusuna 
çatdı. Tənəzzülə uğrayan iqtisadiyyat, 
sürətlə artan inflyasiya, işsizlik, ümidsiz-
lik mühiti və digər neqativ hallarla üz-üzə 
qalmış Azərbaycanı Heydər Əliyev qısa 
bir zamanda iqtisadi və mədəni yüksəliş 
yolu tutan, xarici sərmayələrə açıq olan 
və böyük beynəlxalq layihələrə qoşulan 
ölkəyə çevirə bildi.

Müasir Azərbaycan dövlətinin 
qurucusu və memarı, xalqımızın xi-
laskarı kimi Azərbaycanın müstəqillik 
tarixini yazan ümummilli lider Heydər 
Əliyev qısa zamanda misilsiz xidmətləri 
ilə, köklü demokratik hüquqi dövlət 
quruculuğu, mütərəqqi məhkəmə-
hüquq islahatları ilə tariximizin parlaq 
səhifələrini yazdı. Heydər Əliyevin 
böyüklüyü, dövlətçilik səriştəsi onda idi 
ki, o, hüquqi dövlət quruculuğu işində 
humanizm prinsiplərindən yerində və 
düzgün istifadə etməyi uzaqgörənliklə, 
müdrikcəsinə bacarırdı. 

Böyük rəhbər hər zaman xalqının 
yanında idi, onu böyük bir izdiham 
müşayiət edirdi, hər bir vətəndaşa qayğı 
ilə yanaşırdı. Ömrünün son anınadək 
xalqının gələcək taleyi haqqında düşü-
nürdü. Dahi şəxsiyyət Vətən üçün, xalq 
üçün doğulmuşdu, ölkənin tərəqqisi, inki-
şafı, azadlığı, müstəqilliyi üçün cəsarətlə 
çalışırdı. Bununla da öz xalqının 
gözündə, qəlbində dağ kimi ucalmışdı. 
Bütün bunlara görə xalqın öz sədaqətli, 
dahi övladına məhəbbəti sonsuzdur, 
əbədidir.

Öyrənildikcə öyrənilən, heç zaman 
tükənməyən Heydər Əliyev irsi, onun 
yaradıcı zəkası hələ uzun illər çoxtərəfli 
araşdırmaların mövzusu olacaq. Və hər 
zaman bu şəxsiyyətin tarixdə oynadığı 
əhəmiyyətli rol daha dərin və daha geniş 
məzmunda, konseptual şəkildə açıla-
caqdır.

Bir həqiqət isə heç zaman 
dəyişməyəcək: Heydər Əliyev müasir 
Azərbaycanın qurucusu, ümummilli 
lideri olmaqla yanaşı, həm də tərəqqi və 
ədalət, sülhpərvərlik və humanizm ideya-
larına, bəşəri dəyərlərə əsaslanan geniş 
spektrli fəaliyyəti ilə dünya tarixinin yetiş-
dirdiyi nadir şəxsiyyətlərin ön sırasında 
layiqli yerini qoruyub saxlayacaqdır.

Dünya azərbaycanlılarının həqiqi 
lideri səviyyəsinə yüksəlmiş ümummilli 
lider Heydər Əliyevin ideyaları, əsasını 
qoyduğu işlər bu gün də yaşamaqda-
dır. Ulu öndərin çox böyük dəqiqliklə 
işləyib hazırladığı strateji kursu 2003-
cü ilin oktyabrından onun layiqli siyasi 
varisi, Azərbaycan Prezidenti İlham 
Əliyev uğurla davam etdirir. Bu xətt isə 
Azərbaycanın dövlət müstəqilliyinin 
daha da möhkəmləndirilməsi, ölkənin 
beynəlxalq aləmdə nüfuzunun durmadan 

artırılması, ərazi bütövlüyünün bərpası, 
iqtisadi durumunun yüksəldilməsi, 
əhalinin rifahının yaxşılaşdırılması, 
demokratik dəyərlərin dərinləşdirilməsi 
və s. kimi ümumdövlət və ümumxalq 
əhəmiyyətli məsələlərdir.

Ulu öndərin ən layiqli davamçısı 
olaraq İlham Əliyevin ölkəmizə böyük 
istedad və bacarıqla rəhbərlik etməsi, 
Heydər Əliyev siyasi kursunu, onun 
Azərbaycan naminə amallarını böyük 
ustalıqla davam etdirməsi hər birimi-
zin qəlbini iftixarla döyündürür. Hər 
birimizə böyük örnək olan və fərəh 
verən digər amil isə dövlət başçısı-
nın bütün sahələrdə həyata keçirdiyi 
strateji əhəmiyyətli islahatların daha 
çevik və yüksək səmərəliliklə həyata 
keçərilməsinə böyük töhfələr verən 
Birinci vitse-prezident Mehriban xa-
nım Əliyevanın xalqımızın xoşbəxtliyi, 
dövlətimizin möhkəmlənməsi və 
qüdrətlənməsi istiqamətində həyata ke-
çirdiyi görkəmli və bənzərsiz fəaliyyətidir. 

Ümummilli lider Heydər Əliyev bütün 
şüurlu fəaliyyəti dövründə həmişə xalqı-
nı, Vətənini düşünmüşdür. Onun ürəyi 
hər an Azərbaycanın müstəqilliyinin 
möhkəmləndirilməsi, doğma xalqının 
xoşbəxtliyi üçün çırpınmışdır. Bütün 
bunlara görə, Prezident İlham Əliyevin 
dediyi kimi, bu gün Heydər Əliyev bizim 
qəlbimizdə yaşayır. Onun əməlləri, 
ideyaları yaşayır, canından əziz bildiyi 
Azərbaycanı işıqlı gələcəyə aparır.

Asif ƏSGƏROV,  
Nəsimi Rayon  

İcra Hakimiyyətinin başçısı

Milli dövlətçiliyimizin 
əbədiyyət zirvəsi

Hər bir xalqın tarixinin həlledici mərhələlərində meydana 
çıxan lider şəraitə uyğun mükəmməl dövlətçilik konsepsiyasını 
yaradır, sonrakı dövr üçün də siyasi varislik ənənəsini 
formalaşdırırlar. XX əsrin sonunda dövlət müstəqilliyini bərpa 
etmiş Azərbaycan xalqı da məhz ümummilli lider Heydər 
Əliyevin rəhbərliyi altında üzləşdiyi faciələri aradan qaldırmış, 
suveren, azad dövlət ideyasını uğurla gerçəkləşdirmişdir. 
Ölməz liderin adı Azərbaycanın tarixinə görkəmli istimai-siyasi 
xadim, qüdrətli dövlət adamı, müstəqil dövlətçiliyimizin memarı 
kimi həkk olunmuşdur. 

Tədbir Azərbaycan Prezi-
dentinin 2019-cu il 3 aprel tarixli 
“Məhkəmə-hüquq sistemində isla-
hatların dərinləşdirilməsi haqqında” 
Fərmanından irəli gələn məsələlərin icti-
mai müzakirəsi məqsədilə Azərbaycanda 
Amerika Ticarət Palatası (AmCham) ilə 
birgə təşkil olunub. Konfransda Birinci 
vitse-prezidentin köməkçisi Gündüz 
Kərimov, Prezident Administrasiyasının 
Hüquq-mühafizə orqanları ilə iş və hərbi 
məsələlər şöbəsinin sektor müdiri Vüsal 
İsayev, Ədliyyə nazirinin müavini Azər 
Cəfərov, müxtəlif biznes sahələrinin 150-
dən çox təmsilçisi və diplomatik korpu-
sun nümayəndələri iştirak ediblər.

AmCham-ın icraçı direktoru Natəvan 
Məmmədova və prezidenti Nuran 
Kərimov tədbirin keçirilməsinin məqsədi 
və aparılan islahatların ölkə iqtisadiyyatı 
üçün xüsusi əhəmiyyəti barədə danı-
şıblar. Qeyd edilib ki, konfrans hüquq 
sahəsində aparılan islahatların biznes 
ictimaiyyətinin fəaliyyətinə təsirlərinin, 
özəl sektorun bu istiqamətdə rəy və 
təkliflərinin nəzərə alınması üçün təşkil 
olunub.

Azərbaycan Respublikasının Birinci 
vitse-prezidentinin köməkçisi Gün-
düz Kərimov çıxışında vurğulayıb ki, 
Prezident İlham Əliyevin məhkəmə-
hüquq sistemində islahatlarla bağlı 
imzaladığı Fərman bu sahədə mühüm 
dəyişikliklərin həyata keçirilməsini 
nəzərdə tutur. Odur ki, həm cəmiyyət, 
həm də biznes ictimaiyyətinin bu 
islahatların müzakirəsində iştirakı 
əhəmiyyətlidir. Hazırkı konfrans və 
bu qəbildən olan digər silsilə tədbirlər 
Azərbaycan Respublikasının Birin-
ci vitse-prezidenti Mehriban xanım 
Əliyevanın təşəbbüsü və tapşırığı ilə 
keçirilir və bütün ölkə üçün əhəmiyyət 
kəsb edən məhkəmə-hüquq islahatla-
rının reallaşmasına ictimaiyyətin cəlb 

edilməsi məqsədi daşıyır.  
Hüquq və iqtisadiyyatın qarşılıqlı 

əlaqədə fəaliyyət göstərdiyini qeyd 
edən Gündüz Kərimov idarəetmənin 
və tənzimləmənin təkmilləşdirilməsinin 
Azərbaycanda iqtisadi inkişafa 

təkan verdiyini, ölkəmizin iqtisadi 
müstəqilliyinin, iqtisadi-sosial gücünün 
möhkəmlənməsində özünəməxsus rol 
oynadığını deyib. 

“Prezidentin Fərmanında dövlət or-
qanlarına, qurumlarına və təşkilatlarına 
məhkəmə-hüquq sisteminin müxtəlif 
sahələri üzrə tapşırıq və tövsiyələr veri-
lib. Fərmanda göstərilmiş müddətlərdə 

bu orqan və qurumlar həmin tapşırıqların 
icrası məqsədilə qanunların və digər 
normativ hüquqi aktların layihələrini 
hazırlayıb Prezident Administrasiyası-
na təqdim etməlidirlər. Bu konfransın 
keçirilməsinin əsas məqsədlərdən 
biri də bu qurumlar tərəfindən təqdim 
ediləcək layihələrə baxılarkən biznes 
və hüquq ictimaiyyətinin islahatlara aid 
əsaslandırılmış, rasional və obyektiv 
təkliflərinin nəzərə alınmasının təmin 
edilməsidir”, - deyə Birinci vitse-prezi-

dentin köməkçisi bildirib.
AmCham-ın Direktorlar Şurasının 

üzvü, “Ekvita” şirkətinin idarəedici part-
nyoru İlqar Mehti məhkəmə sistemindəki 
hazırkı vəziyyət və təmsil etdiyi quru-
mun münasib sayılan dəyişikliklərlə 
bağlı fikirlərini bölüşüb. Ölkədə arbit-
raj məhkəmələrinin yaradılmasının 
vacibliyindən danışan Direktorlar Şura-

sının üzvü qeyd edib ki, bu, kommer-
siya qurumları arasında mübahisələrin 
həllində daha səmərəli olacaq. O, 
məhkəmələrdə işlərin aparılması, vəkillik 
fəaliyyəti, bir sıra prosessual qaydaların 
müasir tələblərə cavab verməsi ilə bağlı 
təkliflərini səsləndirib. 

Prezident İlham Əliyevin məhkəmə-
hüquq sistemində islahatların 
dərinləşdirilməsi ilə bağlı Fərmanı 
əsasında həyata keçirilən yeniliklərin 
sahibkarlar və biznes nümayəndələri 

ilə birgə müzakirəsinin mühüm 
əhəmiyyətə malik olduğunu diqqətə 
çatdıran Prezident Administrasiyasının 
Hüquq-mühafizə orqanları ilə iş və hərbi 
məsələlər şöbəsinin sektor müdiri Vüsal 
İsayev deyib: “Hazırda ölkədə Prezi-
dent İlham Əliyevin rəhbərliyi ilə bütün 
sahələrdə mühüm islahatlar həyata keçi-
rilir. Məhkəmə-hüquq sistemində islahat-

ların dərinləşdirilməsi ilə bağlı fərmanın 
məqsədi bu sahədə müsbət dəyişiklikləri 
daha da sürətləndirmək, onun inkişafı-
na yeni impuls vermək, vətəndaşların 
hüquqlarını daha effektiv qorumaq, 
ədalət mühakiməsi mexanizmlərini 
təkmilləşdirmək, sahibkarların hüquqları-
nı daha etibarlı müdafiə etməkdir. Məhz 
bu fərmanla məhkəmə-hüquq sistemində 
yeni mərhələ başlanıb”. 

Sektor müdiri qeyd edib ki, fərmanın 
hazırlanması üçün ilk növbədə, ölkədə 
hüquq sistemi təhlil olunub və müəyyən 
nəticəyə gəldikdən sonra hər bir 
istiqamət üzrə atılmalı olan addımlar 
müəyyənləşdirilib. İslahatların əsas 
istiqamətlərindən biri də cəza siyasətinin 
humanistləşdirilməsidir. Prezident İlham 
Əliyevin bununla bağlı 2017-ci ildə 
imzaladığı Fərmanın icrası nəticəsində 
Cinayət Məcəlləsinə 300-ə yaxın 
dəyişiklik olunub. Humanistləşdirmə 
tədbirləri 14 minə yaxın şəxsə tətbiq 
olunub. Həmçinin 9 minə yaxın şəxs 
istintaq və məhkəmə mərhələsində 
məsuliyyətdən azad olunub, 1800 şəxs 
cəzadan azad edilib. Onların 800 nəfəri 
azadlıqdan məhrumetmə cəzasına 
məhkum edilmiş şəxslərdir. 

Vüsal İsayev Prezidentin son 
Fərmanında da cəza siyasətinin 
humanistləşdirilməsi məsələsinə önəm 
verilməsinin görülən işlərin effektiv 
olmasından və bu tədbirlərin daha da 
təkmilləşdirilməsi məqsədindən irəli 
gəldiyini bildirib. 

Ədliyyə nazirinin müavini Azər 
Cəfərov vurğulayıb ki, fərmanda 
məhkəməyə müraciət imkanlarının 
genişləndirilməsi, məhkəmə fəaliyyətinin 
effektivliyinin yüksəldilməsi, şəffaflığının 
artırılması, məhkəmə qərarlarının 
vaxtında icra edilməsi, hakimlərin, 
məhkəmə aparatı işçilərinin sosial 
müdafiəsinin yaxşılaşdırılması kimi 
taleyüklü məsələlər yer alıb. Əslində, 
bütün məhkəmə islahatlarının ən vacib 
nəticəsi məhkəməyə müraciətlərin 
əlçatanlığının yaxşılaşdırılması ilə bağ-
lıdır. “Vətəndaşların və hüquqi şəxslərin 
ədalət mühakiməsinə çıxışının asanlaş-
dırılması istənilən demokratik sistemin 
əsasını təşkil edir. Məhkəmələrin insan-

lara, hüquqi şəxslərə yaxınlaşdırılması 
üçün son dövrlər xeyli işlər görülüb. Bu 
gün ölkə ərazisində 6 regional apellya-
siya, çoxsaylı ixtisaslaşmış, o cümlədən 
7 inzibati, iqtisadi məhkəmə fəaliyyət 
göstərir. Bunlara baxmayaraq, ölkədə 
ixtisaslaşmış məhkəmələrin sayı orta 
Avropa göstəricisindən üç dəfə aşağıdır. 
Fərman bu sahədə islahatların aparılma-
sını və yeni ixtisaslaşmış məhkəmələrin 
yaradılmasını nəzərdə tutur. Artıq bu-
nunla bağlı müvafiq təkliflər hazırlanıb. 
Yeni yaradılacaq məhkəmələrdə vergi, 
gömrük, habelə sahibkarlıq sahəsində 
yaranan mübahisələrə baxılacaq. Bu, 
belə işlərin daha peşəkar baxılmasına 
və həll olunmasına imkan yaradacaq”, - 
deyə nazir müavini diqqətə çatdırıb. 

Azər Cəfərov bildirib ki, hakimlərin 
sayının kifayət qədər olmaması onların 
iş yükünü artırır, məhkəmələrə müraciət 
imkanlarını məhdudlaşdırır. Ölkə üzrə 
hakimlərin sayı 2006-cı ildə iki dəfə artı-
rılaraq 600-ə çatdırılıb. Lakin nəzərə al-
maq lazımdır ki, həmin dövrdən etibarən 
məhkəmələrdə mülki işlərin sayı beş 
dəfə artıb. Beləliklə, hazırda ölkə üzrə 
100 min nəfərə 6 hakim düşür ki, bu da 
Avropa göstəricilərindən üç dəfə azdır. 
Buna görə də fərmanda onların sayının 
200 nəfər artırılması nəzərdə tutulur. Bu, 
ədalət mühakiməsinin effektivliyinin artı-
rılması, işlərə baxılması müddətinin azal-
dılması baxımından olduqca önəmlidir. 

Konfransda Bakı şəhər Yasamal Ra-
yon Məhkəməsinin hakimi, Avropa Şu-
rası Ədalət Mühakiməsinin Səmərəliliyi 
üzrə Avropa Komissiyasının (CEPEJ) 
prezidenti Ramin Qurbanov elektron 
məhkəmə və elektron icra sistemi, “Ata 
Holding”in hüquq departamentinin di-
rektoru Qorxmaz Ağayev icra sisteminin 
təkmilləşdirilməsi, özəl icra şirkətləri, al-
ternativ ekspert rəyləri, “Dentos Bakı”nın 
idarəedici partnyoru Ceyms Hoqan 
mediasiya və arbitraj fəaliyyətinin inkişafı 
barədə təqdimatlarla çıxış ediblər. 

Sonra özəl sektor nümayəndələri 
ilə açıq sual-cavab sessiyası keçirilib, 
sahibkarları maraqlandıran məsələlər 
barədə müzakirələr aparılıb. 

AZƏRTAC

Azərbaycanda məhkəmə-hüquq 
islahatları ilə bağlı konfrans keçirilib

Mayın 6-da “Azərbaycanda məhkəmə-hüquq islahatları: 
Azərbaycanda Amerika Ticarət Palatası ilə ictimai müzakirələr” 
mövzusunda konfrans keçirilib.

7 may 2019-cu il, çərşənbə axşamı4


